
Visoki predstavnik se sastao
s ministrom vanjskih poslova
Španije
Visoki predstavnik Valentin Inzko sastao se danas u Madridu sa
španskim  ministrom  vanjskih  poslova  José  Manuelom  García-
Margallom kako bi razmijenili viđenja o trenutnoj političkoj
situaciji u Bosni i Hercegovini kao i teškim posljedicama
nedavnih poplava.
Politički  lideri  u  Bosni  i  Hercegovini  još  uvijek  nisu
ispunili očekivanja svojih građana i međunarodne zajednice,
zbog čega je zemlja još više zaostala za svojim susjedima u
regionalnim integracijama, rekao je Inzko.

Govoreći  o  predstojećoj  predizbornoj  kampanji,  visoki
predstavnik je naglasio da je Bosni i Hercegovini prijeko
potrebna javna rasprava o tome kako se nove vlasti planiraju
uhvatiti  u  koštac  s  korupcijom,  izuzetno  visokom
nezaposlenošću  i  nedostatkom  napretka  u  evroatlantskim
integracijama.

Visoki predstavnik također je zahvalio Španiji za vrijedan i
dugotrajan  doprinos  misiji  ALTHEA.  “Želim  ovom  prilikom
izraziti čvrsto uvjerenje da je prisustvo EUFOR-a u Bosni i
Hercegovini,  u  skladu  s  postojećim  mandatom,  ključno  kao
podrška  kontinuiranim  naporima  međunarodne  zajednice  i
ispunjavanju mog civilnog mandata”, rekao je Inzko.

Bez  obzira  na  napredak  koji  je  zemlja  postigla  u  prvoj
deceniji  nakon  potpisivanja  Daytonskog  sporazuma,  Inzko  je
potcrtao da posao međunarodne zajednice još uvijek nije gotov
i da je njen stalni angažman od ključne važnosti.

Visoki predstavnik i španski ministar vanjskih poslova također
su potpisali tehnički sporazum o ulozi Kraljevine Španije u
budućem zastupanja interesa OHR-a. U skladu s tim sporazumom,

Španija  će,  nakon  prestanka  funkcija  visokog  predstavnika,
preuzeti  upravljanje  arhivom  i  zastupanje  interesa  visokog
predstavnika, te tehničkog i profesionalnog osoblja njegovog
ureda. Sporazum sa Kraljevinom Španijom ni na koji način ne
utječe  na  postojeći  mandat  i  ulogu  OHR-a  u  Bosni  i
Hercegovini.


